ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔ
«ՎԵՐԱՀՍԿԻՉ ՊԱԼԱՏԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
 
Հոդված 1. «Վերահսկիչ պալատի մասին» Հայաստանի Հանրապետության  2006 թվականի դեկտեմբերի 25-ի ՀՕ-4-Ն օրենքի (այսուհետ` օրենք) 4-րդ հոդվածի 10-րդ պարբերությունը շարադրել հետևյալ խմբագրությամբ.
 «կատարողականի վերահսկողություն՝ վերահսկիչ պալատի կողմից իրականացվող վերահսկողության տեսակ, որի միջոցով որոշվում է բյուջետային միջոցների և պետական ու համայնքային սեփականության օգտագործման առումով առաջադրված նպատակին հասնելու հանգամանքը.»: 
Հոդված 2. Օրենքի 5-րդ հոդվածի 2-րդ մասում՝

1) «ա», «ե», «է» կետերում, ինչպես նաև «թ» կետի երկրորդ պարբերությունում «կատարողական» բառերը փոխարինել «կատարողականի» բառերով.

2) «ը» կետում և «թ» կետի 4-րդ պարբերությունում «և արդյունավետ» բառերը հանել:

Հոդված 3. Օրենքի 6-րդ հոդվածում լրացնել 6-րդ մաս՝ հետևյալ բովանդակությամբ.

«6. Վերահսկիչ պալատի պաշտոնատար անձանց հրապարակային ելույթները, հրապարակումներն ու հայտարարությունները չպետք է պարունակեն քաղաքական գնահատականներ, ինչպես նաև եզրահանգումներ՝ վերահսկիչ պալատի կողմից հայտնաբերված խախտումների իրավական հետևանքների վերաբերյալ:»:
Հոդված 4. Օրենքի 17-րդ հոդվածը՝
1) լրացնել 1.1-րդ, 1.2-րդ և 1.3-րդ մասերով՝ հետևյալ բովանդակությամբ.

«1.1. Վերահսկիչ պալատի տարեկան հաշվետվությունը չի կարող պարունակել սույն օրենքի 6-րդ հոդվածի 6-րդ մասով նախատեսված գնահատականները կամ եզրահանգումները:

1.2. Վերահսկիչ պալատի տարեկան հաշվետվությունը չի կարող գրառումներ ներառել հաշվետու տարվան նախորդող երեք տարիներից առաջ ընկած ժամանակահատվածում կատարված խախտումների վերաբերյալ: 
1.3. Սույն հոդվածի 1.2-րդ մասով սահմանված ժամկետից առաջ կատարված խախտումներ հայտնաբերելու դեպքում վերահսկիչ պալատը համապատասխան նյութերը ներկայացնում է համապատասխան իրավապահ մարմիններին:
2) 2-րդ մասում «հաշվետվությունն» բառը փոխարինել «հաշվետվությունը՝ վերահսկվողի կողմից ընթացիկ հաշվետվությունների հիմք հանդիսացող արձանագրությունների վերաբերյալ ներկայացրած առարկությունների կամ պատասխանների և վերահսկիչ պալատի կողմից վերջիններս չընդունելու դեպքում համապատասխան  մեկնաբանությունների կամ պարզաբանումների հետ միասին» բառերով:
Հոդված 5. Օրենքի 18-րդ հոդվածի 2-րդ մասում «արդյունավետության (կատարողական)» բառերը փոխարինել «կատարողականի» բառով:

Հոդված 6. Օրենքի 19-րդ հոդվածի 7-րդ մասը շարադրել հետևյալ խմբագրությամբ.
 «7. Արձանագրությունը կազմելու օրվանից հետո 3 աշխատանքային օրվա ընթացքում այն ներկայացվում է վերահսկվող օբյեկտի ղեկավարին՝ ծանոթացման և ստորագրման նպատակով: Վերահսկվող օբյեկտի ղեկավարը, ինչպես նաև վարչական վերադաս ունենալու դեպքում՝ դրա վերադաս պետական կամ տեղական ինքնակառավարման մարմինն արձանագրությունը ստանալուց հետո 5 աշխատանքային օրվա ընթացքում ծանոթանում են դրա բովանդակությանը և իրավունք ունեն ներկայացնելու առարկություններ և տալու բացատրություններ` կազմված արձանագրությունում նշված փաստերի, դատողությունների և եզրահանգումների վերաբերյալ, որոնք կցվում են արձանագրությանը:
Հոդված 7. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը: 
ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ

ՕՐԵՆՔ
«ԱԶԳԱՅԻՆ ԺՈՂՈՎԻ ԿԱՆՈՆԱԿԱՐԳ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ
 
Հոդված 1. «Ազգային ժողովի կանոնակարգ» Հայաստանի Հանրապետության 2002 թվականի փետրվարի 20-ի ՀՕ-308 օրենքի (այսուհետ` օրենք) 101-րդ հոդվածում՝

1) լրացնել 1.1-րդ և 1.2-րդ մասեր՝ հետևյալ բովանդակությամբ.
«1.1. Վերահսկիչ պալատի վերահսկողական աշխատանքների արդյունքների հաշվետվությունը նախքան Ազգային ժողովի նիստում քննարկվելը քննարկվում է Ազգային ժողովի  համապատասխան մշտական հանձնաժողովում շահագրգիռ պետական և տեղական ինքնակառավարման մարմինների ներկայացուցիչների մասնակցությամբ:

1.2. Եթե Ազգային ժողովի համապատասխան մշտական հանձնաժողովում քննարկվող հաշվետվությունն առնչվում է համայնքների բյուջեի և համայնքային սեփականության օգտագործման հարցերին, ապա տվյալ համայնքի ղեկավարին պետք է հնարավորություն ընձեռնվի հանդես գալ այդ հարցերի քննարկմանը:».

2) լրացնել 2.1-րդ և 2.2-րդ մասեր՝ հետևյալ բովանդակությամբ.
«2.1. Վերահսկիչ պալատի վերահսկողական աշխատանքների արդյունքների տարեկան հաշվետվությունն Ազգային ժողով ներկայացնելիս դրան կցվում են վերահսկվողի ներկայացրած առարկությունները կամ պատասխանները: 
2.2. Եթե Ազգային ժողովում քննարկվող հաշվետվությունն առնչվում է համայնքների բյուջեի և համայնքային սեփականության օգտագործման հարցերին, ապա տվյալ համայնքի ղեկավարին  պետք է հնարավորություն ընձեռնվի հանդես գալ այդ հարցերի քննարկմանը:».

3) 4-րդ մասում «և երկու արտահերթ ելույթի» բառերը փոխարինել «և ըստ հաշվետվությունում քննարկված հարցերի բնագավառների՝ լիազոր պետական կառավարման մարմինների պաշտոնատար անձանց կողմից արտահերթ ելույթների»:

Հոդված 2. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:
ՀԻՄՆԱՎՈՐՈՒՄ

«ՎԵՐԱՀՍԿԻՉ ՊԱԼԱՏԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ «ԱԶԳԱՅԻՆ ԺՈՂՈՎԻ ԿԱՆՈՆԱԿԱՐԳ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ԸՆԴՈՒՆՄԱՆ 

Ընթացիկ իրավիճակը և առկա խնդիրները

Ներկայումս «Վերահսկիչ պալատի մասին» Հայաստանի Հանրապետության գործող օրենքում (այսուհետ՝ Օրենք) կարգավորված չեն մի շարք առանցքային հարցեր, որոնք իրավակիրառ պրակտիկայում բազմաթիվ տարընթերցումների տեղիք են տվել: Մասնավորապես օրենքում տեղ չեն գտել ֆինանսական վերահսկողության միջազգային ստանդարտներով սահմանված մի շարք կարևոր դրույթներ: Ֆինանսական վերահսկողության միջազգային ստանդարտները սահմանված են ֆինանսական վերահսկողության բարձրագույն մարմինների կազմակերպության /INTOSAI/ կողմից, որի անդամ է հանդիսանում նաև Հայաստանի Հանրապետությունը: Ստանդարտները վերաբերում են պետական ֆինանսների կառավարման հսկողությանը և սահմանում են վերահսկողության մեթոդաբանությանը և վերահսկողության սկզբունքները: Նշված ստանդարտների համաձայն վերահսկիչ պալատի տարեկան, ինչպես նաև ընթացիկ հաշվետվություններում, վերահսկիչ պալատի հայտարարություններում, ելույթներում չպետք է տրվեն իրավական կամ քաղաքական գնահատականներ, համապատասխան հաշվետվությունները պետք է սահմանափակվեն փաստի վերհանմամբ և հայտնաբերված խախտումների գրառմամբ, մինչդեռ նման սահմանափակում նախատեսված չէ գործող օրենքում: Ստանդարտներով նախատեսված է նաև, որ հաշվետվություններին պարտադիր կարգով պետք է կցվեն վերահսկվողի կողմից ներկայացված առարկությունները կամ առաջարկությունները: Հարկ է նշել, որ նմանատիպ դրույթ առկա է նաև գործող օրենքում, սակայն այն իմպերատիվ չէ և ուղղակի նախատեսում է վերահսկվողի առարկությունները հաշվետվությունում ներառելու հնարավորություն, այլ ոչ թե պարտադիրություն: Այնինչ, անհրաժեշտ է օրենքով հստակ ամրագրել վերահսկվողի կողմից առարկություններ կամ առաջարկություններ ներկայացնելու պարտադիրությունը:    Օրենքում առկա են նաև մի շարք այլ բացթողումներ և թերի կարգավորումներ: 
Հաշվի առնելով վերոգրյալը և նշված ստանդարտներով սահմանված և օրենքում չներառված մի շարք կարևոր դրույթների անհրաժեշտությունը՝ առաջարկվում է փոփոխություններ կատարել «Վերահսկիչ պալատի մասին» Հայաստանի Հանրապետության օրենքում, ինչպես նաև դրանից բխող փոփոխություններ կատարել «Ազգային ժողովի կանոնակարգ» Հայաստանի Հանրապետության օրենքում՝ վերջիններս համապատասխանեցնելով ֆինանսական վերահսկողության միջազգային ստանդարտներին:
Առաջարկվող լուծումները
Հաշվի առնելով «Վերահսկիչ պալատի մասին» ՀՀ օրենքում առկա համապատասխան խնդիրները՝  նախագծերով առաջարկվում է սահմանել, որ վերահսկիչ պալատի պաշտոնատար անձանց հրապարակային ելույթները, կամ այլ հրապարակումներն ու հայտարարությունները չպետք է պարունակեն քաղաքական գնահատականներ, ինչպես նաև եզրահանգումներ՝ վերահսկիչ պալատի կողմից հայտնաբերված խախտումների իրավական հետևանքների վերաբերյալ: Միաժամանակ սահմանվում է, որ Վերահսկիչ պալատի տարեկան հաշվետվությունը չի կարող գրառումներ ներառել հաշվետու տարվան նախորդող երեք տարիներից առաջ ընկած ժամանակահատվածում կատարված խախտումների վերաբերյալ: Այդ ժամկետից առաջ կատարված խախտումներ հայտնաբերելու դեպքում վերահսկիչ պալատը համապատասխան նյութերը ներկայացնում է համապատասխան իրավապահ մարմիններին:

Նախագծով նախատեսվում է, որ հաշվետվություններին կցվում են նաև վերահսկվողի կողմից ընթացիկ հաշվետվությունների հիմք հանդիսացող արձանագրությունների վերաբերյալ ներկայացրած առարկությունները կամ պատասխանները և վերահսկիչ պալատի կողմից վերջիններս չընդունելու դեպքում համապատասխան  մեկնաբանությունները կամ պարզաբանումները:
Միաժամանակ դրույթներ են սահմանվում նաև վերահսկողության արձանագրությունը վերահսկվող օբյեկտի ղեկավարին՝ ծանոթացման և ստորագրման նպատակով ներկայացնելու վերաբերյալ:
«Վերահսկիչ պալատի մասին» ՀՀ օրենքում կատարվող փոփոխություններից բխող փոփոխություններ նախատեսվում է կատարել նաև «Ազգային ժողովի կանոնակարգ» Հայաստանի Հանրապետության օրենքում: Մասնավորապես,  նախագծով նախատեսվում է լրացում կատարել օրենքի 101-րդ հոդվածում նախատեսելով, որ վերահսկիչ պալատի վերահսկողական աշխատանքների արդյունքների հաշվետվությունը նախքան Ազգային ժողովի նիստում քննարկվելը քննարկվում է Ազգային ժողովի  համապատասխան մշտական հանձնաժողովում շահագրգիռ պետական և տեղական ինքնակառավարման մարմինների ներկայացուցիչների մասնակցությամբ: Եթե Ազգային ժողովի համապատասխան մշտական հանձնաժողովում քննարկվող հաշվետվությունն առնչվում է համայնքների բյուջեի և համայնքային սեփականության օգտագործման հարցերին, ապա տվյալ համայնքի ղեկավարին պետք է հնարավորություն ընձեռնվի հանդես գալ այդ հարցերի քննարկմանը: Նախագծով նախատեսվում է նաև վերահսկիչ պալատի վերահսկողական աշխատանքների արդյունքների հաշվետվությունն Ազգային ժողով ներկայացնելիս դրան կցել վերահսկվողի ներկայացրած առարկությունները կամ պատասխանները: 
Ակնկալվող արդյունք
Ներկայացված նախագծերով նախատեսվող փոփոխությունների արդյունքում «Վերահսկիչ պալատի մասին» և ««Ազգային ժողովի կանոնակարգ» Հայաստանի Հանրապետության օրենքները կհամապատասխանեցվեն ֆինանսական վերահսկողության միջազգային ստանդարտներին, կկարգավորվեն մի շարք լուրջ հարցեր, որոնք հնարավորություն կտան վերացնել «Վերահսկիչ պալատի մասին» ՀՀ գործող օրենքի շուրջ ծագած տարընթերցումները:
ՏԵՂԵԿԱՆՔ
«ՎԵՐԱՀՍԿԻՉ ՊԱԼԱՏԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ «ԱԶԳԱՅԻՆ ԺՈՂՈՎԻ ԿԱՆՈՆԱԿԱՐԳ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ

«Վերահսկիչ պալատի մասին» ՀՀ օրենքում փոփոխություններ և լրացումներ կատարելու մասին» և «Ազգային ժողովի կանոնակարգ» Հայաստանի Հանրապետության օրենքում լրացումներ և փոփոխություն կատարելու մասին» ՀՀ օրենքների ընդունման կապակցությամբ այլ իրավական ակտեր ընդունելու անհրաժեշտությունը բացակայում է:
ՏԵՂԵԿԱՆՔ
«ՎԵՐԱՀՍԿԻՉ ՊԱԼԱՏԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ «ԱԶԳԱՅԻՆ ԺՈՂՈՎԻ ԿԱՆՈՆԱԿԱՐԳ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ԸՆԴՈՒՆՄԱՆ կապակցությամբ պետական բյուջեում ծախսերի և եկամուտների էական ավելացման կամ նվազման մասին
«Վերահսկիչ պալատի մասին» ՀՀ օրենքում փոփոխություններ և լրացում կատարելու մասին» և «Ազգային ժողովի կանոնակարգ» Հայաստանի Հանրապետության օրենքում լրացումներ և փոփոխություն կատարելու մասին» ՀՀ օրենքների ընդունման կապակցությամբ պետական բյուջեում ծախսերի և եկամուտների ավելացում կամ նվազեցում չի նախատեսվում։
